
Á árum áður var jólakötturinn samtvinnaður jólagjöfum Íslendinga. Hann var 

yfirvofandi ógn sem hélt heimilismönnum að verki fram að jólum. Að launum fengu 

þeir jólagjöf sem samanstóð af nauðsynjum sem endast áttu út árið. Við lok 19. aldar 

var fyrst farið að bera á jólagjöfum í nútímaskilningi. Þá voru verslanir fyrst farnar að 

líta dagsins ljós sem leiddi til þess að lúxusvörur urðu sífellt algengari jólagjafir en 

hagnýtur varningur.  

 

Í ritgerðinni verður fjallað um jólagjafir Íslendinga frá upphafi og þær skoðaðar út frá 

gjafaskiptakenningum franska fræðimannsins Marcel Mauss. Hann hélt því fram að 

engin gjöf væri óeigingjörn og að það væri undirliggjandi skylda samfélagsins að gefa 

gjafir, þiggja og endurgjalda. Jafnframt að gjafaskipti myndi órjúfanleg tengsl á milli 

gefanda og þiggjanda. Sérstök áhersla verður lögð á það hvernig jólagjafamenning 

Íslendinga hefur þróast og breyst á síðustu sextíu árum.  

 

Upplifun tveggja kynslóða á jólagjöfinni verður borin saman þar sem kemur í ljós að 

jólin og gjafirnar eru þeirri eldri mun eftirminnilegri en þeirri yngri. Einnig kemur í 

ljós að þegar að búið er að ákveða fyrir fólk hvað það á að gefa í jólagjöf, samanber 

,,jólagjöf ársins” sem rannsóknanefnd á vegum Háskólans á Bifröst velur árlega, þá 

verða tengslin á milli gefanda og gjafarinnar óljós. Eins og staðan er í dag þá virðist 

jólagjafamenning Íslendinga vera að breytast í viðskiptamenningu. 

Inngangur.  

Ástæðan fyrir því að ég valdi að fjalla um gjafir í þessari ritgerð er sú að gjafir hafa 

lengi verið mér hugleiknar. Mér þykir einkar áhugaverð þessi athöfn að gefa og að 

þiggja og sú hugsun sem að baki gjöfinni liggur. Fyrir mér er einhver fegurð þarna 

að baki, því sjálfri finnst mér hugmyndin um að ,,hugurinn skipti máli“ þegar gjöf er 

gefin eiga rétt á sér og vera í samræmi við það hvernig ég hugsa um og gef gjafir.  

 

Hér á landi var fyrst farið að gefa jólagjafir í nútímaskilningi við lok nítjándu aldar 

en þrátt fyrir að tiltölulega stutt sé síðan, hefur siðurinn fest sig rækilega í sessi. Í 

ljósi þess að jólagjafir eru í langflestum tilvikum vörur af einhverju tagi þótti mér 

liggja vel við að skoða þær sérstaklega. Jólagjafamenning Íslendinga hefur breyst 

töluvert frá upphafi, í takt við breytingar í samfélaginu, auknar ráðstöfunartekjur og 

stóraukið vöruúrval.  

 

Í ritgerðinni verður fjallað um jólagjafir Íslendinga frá upphafi, með sérstakri 

áherslu á jólagjafamenningu Íslendinga á síðustu sextíu árum. Stuðst verður við 

kenningar fræðimannsins Marcel Mauss frá árinu 1924 um gjöfina og gjafaskipti. 

Saga jólanna á Íslandi verður skoðuð stuttlega, út frá ritum Árna Björnssonar 

þjóðháttafæðings. Einnig verða skoðaðar þær óvættir sem hafa í gengum tíðina 

tengst jólunum og verið hálfgerð ógn á þessum annars hátíðlega tíma kærleiks og 

friðar. Jólagjafamenning Íslendinga um miðja síðustu öld verður skoðuð og borin 

saman við jólagjafamenningu samtímans með viðtölum við einstaklinga af tveim 

kynslóðum. Að síðustu verður gerð grein fyrir jólagjöfum ársins, sem 

Rannsóknasetur verslunarinnar hefur valið frá árinu 2005 og fjallað í því samhengi 

um það hvernig þær hafa breyst á allra síðustu árum.  

 

Ritgerðinni er skipt niður í fimm kafla. Í fyrsta kaflanum er umfjöllun um Marcel 

Mauss og gjafaskiptakenningar hans. Í kafla númer tvö er saga jólagjafa á Íslandi 

skoðuð. Í þriðja kafla er fjallað um val á jólagjöfum ársins, í þeim fjórða eru 

viðtölin og loks í þeim fimmta samanburður á jólagjöfum fyrri og seinni tíma. Að 

lokum verða svo teknar saman helstu niðurstöður.  

Marcel Mauss og gjöfin. 

Vin sínum  
skal maður vinur vera 
og gjalda gjöf við gjöf.  
 
Hlátur við hlátri 
skyli höldar taka  
en lausung við lygi.  
 
Veistu ef þú vin átt 
þann er þú vel trúir 
og vilt þú af honum gott geta. 
 
Geði skaltu við þann blanda 
og gjöfum skipta,  
fara að finna oft.  
 
Ef þú átt annan  
þann er þú illa trúir, 
viltu af honum þó gott geta. 
 
Fagurt skaltu við þann mæla 
en flátt hyggja 
og gjalda lausung við lygi.1 
 

Hávamál, 1. Gestaþáttur erindi 42, 44 og 45. 

Rannsókn franska fræðimannsins Marcel Mauss á gjöfinni er almennt talin vera 

klassískt verk á sviði trúarbragðafræði og vera hluti af reglum mannfræðinnar.2 Bók 

hans ,,Essai sur le don” eða Gjöfin, sem fjallar um gjafaskiptakenningar, kom fyrst 

út í Frakklandi árið 1924. Með bók sinni gerði Mauss svo varanlega mynd af 

gjafahagkerfi heimsins að eins og Lewis Hyde nefnir í bók sinni, The Gift: 

Creativity and the Artist in the Modern World, þá hefur nánast hver einasti 

mannfræðingur sem fjallað hefur um gjafaskipti tekið mið af hugmyndum Mauss 

um gjöfina.3 Í þessari ritgerð mun ég styðjast við enska þýðingu á Gjöfinni frá árinu 

1990. Jafnframt mun ég hafa til hliðsjónar bókina Arguing with Anthropology – An 

Intruduction to Critical Theories of the Gift eftir Karen Sykes og greinina Excess, 

Time and the Pure Gift: Postmodern Transformations of Marcel Mauss’ Theory, 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
1	
  Hávamál:	
  með	
  skýringum,	
  Ásatrúarfélagið,	
  2007,	
  bls.	
  45-­‐47.	
  
2	
  Olsson,	
  Carl,	
  ,,Excess,	
  Time,	
  and	
  the	
  Pure	
  Gift:	
  Postmodern	
  Transformations	
  of	
  Marcel	
  
Mauss’	
  Theory“,	
  í	
  Method	
  &	
  Theory	
  in	
  the	
  Study	
  of	
  Religion,	
  vol.	
  14,	
  issue	
  3-­‐4,	
  bls.	
  350,	
  
sótt	
  1.	
  desember	
  2011,	
  EBSCOhost.com.	
  
3 Hyde, Lewis, The Gift: How the Creative Spirit Transforms the World, Canongate Books 
Ltd, Edinborg, 2006.  

eftir Carl Olsson.  

Í fyrsta kafla The Gift, er vitnað í átta erindi úr Hávamálum, en fjögur þeirra má sjá 

hér að ofan. Í þessum erindum koma hugmyndir Mauss um gjafaskipti skýrt fram. 

Boðskapurinn í erindunum er að allar gjafir séu endurgoldnar, jafnvel hlátur, en 

gjalda skal illt með illu. Ennfremur kemur fram að til að styrkja vinatengsl er 

mikilvægt að sinna vinum sínum vel og skiptast á gjöfum.4 

 

Við fyrstu sýn getur gjöfin virst vera lítill hlutur. Þegar betur er að gáð kemur í ljós 

að venjan að gefa og að þiggja spilar stórt hlutverk í lífi manna. Ástæðan er sú að 

gjöfin er meira en aðeins efnislegur hlutur. Mauss er á því að gjafaskipti sé leið til 

að mynda tengsl, sameina fólk, skapa traust og halda friðinn á milli manna. Þar af 

leiðandi eru gjafaskipti grunnur samskipta og hafa verið lýst sem hornsteini 

samfélaga, þó svo að hefðirnar í kringum þau geti verið mismunandi.5  

 

Mauss talar um að á yfirborðinu sé gjöfin hrein og að gefandinn búist við engu til 

baka. En þegar litið er undir yfirborðið og siðurinn um gjafaskipti er skoðaður til 

hlítar eru gjafaskipti undantekningalaust háð skyldum vegna undirliggjandi skyldu 

samfélagsins.6 Það er að segja, að þegar einstaklingur gefur gjöf þá ætlast hann 

alltaf til einhvers á móti. 

 

Í kenningum sínum leggur Mauss mikla áherslu á mikilvægi skyldunnar, sem hann 

undirstrikar að sé þreföld: að gefa, að þiggja og að endurgjalda. 7 Þessi þrefalda 

skylda myndar endalausa hringrás gjafaskipta. Orðatiltækið ,,There ain't no such 

thing as a free lunch“ sem hagfræðingurinn Milton Friedman gerði ódauðlegt með 

bók sinni með þessu nafni er vísun í það sama og Mauss fjallar um. Titill bókarinnar 

frá árinu 1949, er skírskotun til hefðarinnar sem var við lýði í Bandaríkjunum að 

matsölustaðir buðu viðskiptavinum sínum upp á ókeypis hádegismat ef þeir keyptu í 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
4 Mauss, Marcel, The Gift: The Form and Reason for Exchange in Archaic Societies, W.D. 
Halls þýddi, Routledge, London, 1990.  
5 Sykes, Karen, Arguing with Anthropology: An Introduction to Critical Theories of the 
Gift, 3. útgáfa, Routledge, New York, 2009, bls. 1.  
6 Olsson, Carl, ,,Excess, Time, and the Pure Gift: Postmodern Transformations of Marcel 
Mauss’ Theory“, bls. 352. 
7 Sama rit, bls. 353.	

það minnsta einn drykk.8 Þetta orðatiltæki nota hagfræðingar alloft til að benda á að 

í rauninni fáist ekkert án endurgjalds.  

 

Mauss heldur því fram að hvatinn fyrir því að gefa gjöf sé von gefandans um að fá 

gjöfina endurgoldna. Það er einnig skylda fólgin í því að þiggja gjafir. Að neita að 

gefa og að mistakast að bjóða er eins og að neita að taka við; það er svipað og að og 

að lýsa yfir stríði á hendur náunganum.9 

 

Þekktar leiðir til að mynda vinskap og traust í formi gjafaskipta eru veisluhöld eins 

og giftingar, afmæli, matarboð og jól, sem frekar verður fjallað um á næstu 

blaðsíðum.   

 

Jólahald og jólagjafir á Íslandi áður fyrr. 

Sá fræðimaður sem hvað mest hefur rannsakað jólahefðir Íslendinga er 

þjóðháttafræðingurinn Árni Björnsson. Meðal verka sem hann hefur gefið út er 

kandídatsverkefni hans í íslenskum fræðum sem nefnist Jól á Íslandi. Það er ein 

helsta heimild um jólahald Íslendinga allt frá upphafi og fram á tuttugustu öld.  

 

Jólin eiga sér ævaforna sögu á norðurslóðum. Skiptar skoðanir eru á upphaflegri 

merkingu og tilgangi hinnar heiðnu jólahátíðar en þær þrjár helstu eru að jólin hafi 

annað hvort verið sólarhátíð, hátíð drauga og vætta sem mest eru á ferli um þetta 

myrka leyti árs eða frjósemishátið.10 Ástæða þess að jólahátíðin hefur verið tengd 

við drauga, vættir, dísir, álfa og dauða menn hefur verið rökstutt á þann hátt að 

nóttin og myrkrið sé tími hinna dauðu og alls kyns óvætta, en á jólunum er sólin 

einmitt lægst á lofti og myrkrið hvað mest. Ráðið til að verjast öflum myrkursins 

eru ljós, birta og eldur en þetta þrennt hefur um alla tíð spilað stórt hlutverk við 

jólahald hér á landi. Telja má fullvíst að trúin á ferðir myrkravætta um jólaleytið og 

tilraunir til að verjast þeim eða blíðka hefur lengi verið stór þáttur í hátíðarhöldum 

jólanna. Grýla, jólasveinarnir og jólakötturinn eru gott dæmi um það, þó svo að 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
8	
  Frjálsa alfræðiritið Wikipedia, Wikipedia, 2011, sótt 11. desember 2011, 
http://en.wikipedia.org/wiki/There_ain't_no_such_thing_as_a_free_lunch.    	
  
9 Sama rit, bls. 354.  
10 Árni Björnsson, Jól á Íslandi, Ísafoldarprentsmiðja H.F., Reykjavík, 1963, bls. 33. 

jólasveinarnir hafi jú mildast mikið í gegnum tíðina.11 Þessi frásögn um jólaköttinn 

kemur fram í Þjóðsögum Jóns Árnasonar frá árinu 1864:  

 
Þó gátu menn ekki notið jólagleðinnar með öllu áhyggjulausir því auk 
jólasveinanna sem fyrr eru nefndir var það trúa að sú óvættur væri þá á ferð sem 
var kallaður jólaköttur. Hann gerði reyndar engum þeim mein sem eignuðust 
einhverja nýja flík að fara í á aðfangadagskvöldið, en hinir sem ekkert nýtt fat 
fengu ,,fóru allir í jólaköttinn” svo hann tók (át?) þá eða að minnsta kosti 
jólarefinn þeirra og þótti þá góðu fyrir goldið ef kötturinn gerði sig ánægðan með 
hann. En jólarefur hét það sem hverjum heimilismanni var skammtað til jólanna 
(ket og flot o.s.frv.) á aðfangadagskvöldið. Af þessu kepptust allir við, bæði börn 
og hjú að vinna til þess af húsbændum sínum fyrir jólin að fá eitthvert nýtt fat 
svo þeir færu ekki í ólukkans jólaköttinn né að hann tæki jólarefinn þeirra, og 
þegar börnum og hjúum tókst bæði að fá nýja flík, nógan jólaref og þar á ofan 
jólakerti og það sem mest var í varið, að þurfa ekki að fara í jólaköttinn, var ekki 
kyn þó kátt væri um jólin til forna.12  
 

Jólakötturinn var að öllum líkindum sá óvættur sem átti að sporna gegn leti og 

slóðaskap og hvetja heimilisfólkið til að halda vel á spöðunum fyrir jólin. Ógnin 

sem stafaði af honum var í raun tvöföld. Annars vegar varð fólk að vera lúsiðið og 

klára verk sín fyrir jól en að launum fékk það nýja flík í jólagjöf frá húsbændum 

sínum. Hins vegar var ógnin við að fá ekki jólagjöf og fara þar með í jólaköttinn.  

Auðvelt er að ímynda sér hversu blendnar tilfinningar hafa fylgt jólahaldi á Íslandi 

til forna. Það vinnuálag sem fólk var undir marga mánuði fyrir jól hefur væntanlega 

byggt upp miklar væntingar fyrir jólunum. Tilhugsunin um þann andlega og 

líkamlega létti sem jólin höfðu í för með sér, ef allt fór á besta veg, hefur einnig án 

nokkurs vafa verið fólki hugleikinn síðustu mínúturnar fyrir jól. Líklegt er að ógnin 

og von fólksins hafi í sameiningu verið letinni yfirsterkari og haldið jólakettinum 

fjarri svo hann hafi oftar en ekki neyðst til að snúa frá mannabyggðum glorsoltinn 

eftir að hátíðin gekk í garð.  

Samspil jólakattarins og jólagjafa Íslendinga áður fyrr er í samræmi við kenningar 

Marcel Mauss um gjöfina; heimilisfólkið kepptist við vinnu sína og fékk að launum 

gjöf. Ef letin náði hins vegar yfirhöndinni var gin kattarins ekki langt undan – illt 

var goldið með illu. Undirliggjandi skylda einstaklinga í samfélaginu var þess vegna 

að standa sig vel fram að jólum til að fá gefna gjöf og losna þar með undan ógninni. 

Hvatinn fyrir því að standa sig vel var von fólksins um gleðileg jól.  
	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
11 Sama rit, bls. 35.	
  
12 Árni Björnsson, Saga daganna, Mál og menning, Reykjavík, 1993, bls. 368-369. 

Þrátt fyrir að húsbændur hafi frá fornu fari gefið heimilisfólki sínu spjarir fyrir jólin 

fór fyrst að bera á jólagjöfum í nútímaskilningi eftir miðja 19. öld meðal 

almennings á Íslandi. Eftir að fullt verslunarfrelsi komst á árið 1855 urðu verslanir 

fleiri en áður og aðkeyptar jólagjafir þess vegna algengari. Þá fór í fyrsta skipti að 

bera á að jólagjafirnar væru hlutir sem fólk langaði í, svokallaður ,,glysvarningur“. 

Þó var einnig um hagnýta hluti að ræða. Dæmi um jólagjafir þess tíma voru spil, 

sápur, vasaklútar, svuntuefni, vindlakassar og bækur.13 

 

Árið 1943 skrifaði Kristín Sigfúsdóttir grein í tímaritið Heimili og skóli um það 

hvernig jólin hefðu verið í hennar barnæsku, við lok nítjándu aldar. Kristín fer 

fögrum orðum um jólahátíðina og kemur bersýnilega í ljós að jólin hafa verið mikið 

tilhlökkunarefni, sem enginn annar tími ársins jafnaðist á við. Þá lýstu kertaljósin 

upp annars myrku sveitabæina og keyptur var fágætur jólamatur fyrir tóvinnuna sem 

unnið hafði verið að hörðum höndum fram að jólum. Gjafirnar sem börnin fengu 

voru aðallega fatnaður sem gefinn var til að koma í veg fyrir að þau lentu í klóm 

jólakattarins. Kristín talar um að bæði börn og fullorðnir hafi verið hæstánægðir 

með þær fábreyttu gjafir sem það fékk. Alls ekki síður en fólk var ánægt með það 

úrval jólagjafa sem það fékk í gjafir hálfri öld síðar. Fyrir Kristínu var jólahátíðin í 

hennar barnæsku alls ekki gjafahátíð, heldur umfram allt hátíð hamingju, kærleika 

og gleði.14   

 

Samkvæmt timarit.is er elsta jólagjafaauglýsing í íslensku tímariti úr Þjóðólfi frá 

árinu 1866. Í auglýsingunni er bent á að að upplagt sé að gefa ,,Hið íslenska nýa 

testamenti“ sem jólagjöf og er það hið Engelska og útlenda Biblíufélag sem gefur 

það út.15 Upp úr aldamótum fer fyrst allverulega að bera á jólagjafaauglýsingum í 

íslenskum blöðum og tímaritum. Strax á þeim tíma hafa jólagjafir verið jafn margar 

og þær voru mismunandi en meðal jólagjafa sem auglýstar voru árið 1920 var Saga 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
13 Sama rit, bls. 366-367.	
  
14 Kristín Sigfúsdóttir, Hátíð hugans, Heimili og skóli, 2. árg, 6. hefti, nóv.-des., 1943, bls. 
85-89.  
15 Þjóðólfur, 19. árg., 9.-10. tölublað, desember 1866, bls. 39, sótt 10. desember 2011, 
http://timarit.is/view_page_init.jsp?issId=135890&pageId=2025277&lang=is&q=j%F3la%
20gjafir, timarit.is 

Abrahams Lincolns,16 olíugasvél,17 ferðaritvélin Royal,18 þvottavinda,19 saumavél, 

,,plettvörur”, silkisokkar, nærföt, svuntur, slifsi og ilmvötn.20 Eftir heimsstyrjöldina 

síðari fór fjöldi jólagjafa á hvert heimili heldur betur að aukast, í það horf sem enn 

er þekkt í dag.21  

 

Jólagjafir fyrr og nú. 

Til að varpa ljósi á jólagjafamenningu Íslendinga á síðustu sextíu árum lagði ég 

fimm spurningar fyrir tvo karlmenn og tvær konur af tveim kynslóðum. 

Karlmennirnir eru 19 og 72 ára og konurnar 24 og 71 árs.  

 

Spurningarnar eru eftirfarandi: 

-Hver er eftirminnilegasta jólagjöfin sem þú hefur fengið? 

-Hversu margar gjafir fékkstu sem barn? 

-Voru gjafirnar eitthvað sem þig langaði í eða eitthvað sem þig vantaði? 

-Fannst þér vera ætlast til einhvers af þér á móti? 

-Hefur jólakötturinn einhvern tímann verið ógn í þín augum? 

 

Það eru þrjár jólagjafir sem eru sérstaklega eftirminnilegar konunni af eldri 

kynslóðinni. Meðal þeirra eru skautar sem hún fékk þegar hún var átta ára gömul 

eða fyrir rúmum sextíu árum síðan. Skautana fékk hún frá foreldrum sínum sem 

höfðu líklega keypt þá í Ameríku. Eftir að hafa tekið upp jólagjöfina fór hún í 

skautana og dansaði á þeim á teppi í stofunni heima hjá sér, íklædd hvítum 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
16 Ljósberinn, 3. árg., 47-52. tölublað, 1923, kápa III, sótt 10. desember 2011, 
http://timarit.is/view_page_init.jsp?issId=296524&pageId=4400372&lang=is&q=J%F3lagj
%F6f%20J%F3lagj%F6f, timarit.is. 
17 Alþýðublaðið, 298. tölublað, desember 1924, bls. 1, sótt 10. desember 2011, 
http://timarit.is/view_page_init.jsp?issId=1609&pageId=6773&lang=is&q=j%F3lagj%F6f, 
timarit.is 
18 Ljósberinn, 9. árg., 48-51. tölublað, desember 1929, sótt 10. desember 2011, 
http://timarit.is/view_page_init.jsp?issId=296671&pageId=4401651&lang=is&q=j%F3lagj
%F6f, timarit.is. 
19 Stúdentablaðið, 6. árg., 8. tölublað, desember 1929, sótt 10. desember 2011, 
http://timarit.is/view_page_init.jsp?issId=293559&pageId=4341859&lang=is&q=j%F3lagj
%F6f, timarit.is.  
20 Skeggi, 4. árg., 27. tölublað, desember 1926, bls. 104, sótt 10. desember 2011, 
http://timarit.is/view_page_init.jsp?issId=174727&pageId=2297354&lang=is&q=j%F3lagj
%F6f, timarit.is.  
21 Árni Björnsson, Jól á Íslandi, Ísafoldarprentsmiðja H.F., Reykjavík, 1963, bls. 84. 

flónelnáttfötum sem hún hafði einnig fengið í jólagjöf. Henni leið eins og hún væri 

norska skautadrottningin Sonja Heine, svífandi um á glænýjum skautum.22  

 

Önnur eftirminnileg gjöf frá barnæskunni er frá því að hún var ellefu, tólf ára 

gömul. Þá voru engin jólatré flutt til Íslands frá Norðurlöndunum vegna gin-og 

klaufaveiki sem þar geysaði. Þessi í stað voru nokkur tré flutt inn frá Kanada. Tréin 

voru ekki nógu mörg til að selja öllum svo að ákveðið var að efna til happdrættis og 

voru miðar seldir í porti í Bankastrætinu. Allir á heimili hennar fengu einn miða, en 

enginn þeirra reyndist vera vinningsmiði. Heimilisfaðirinn var mjög veikur, 

nýkominn frá Ameríku en enginn vissi hvað amaði að honum. Krökkunum á 

heimilinu fannst tilhugsunin um jólin ekki spennandi þetta skiptið. Á 

Þorláksmessukvöld fékk hún að fara í bæinn með frænkum sínum sem bjuggu hjá 

fjölskyldunni. Á heimleiðinni komu þær við og keyptu einn miða því það var allra 

síðasta tækifærið. Eitt númerið sem kallað var upp var svo óskýrt vegna rigningar 

að erfitt var að sjá hvort að þetta væri þeirra miði eða ekki. Vegna þess að klukkan 

var að ganga tólf á miðnætti og alveg að fara að loka þá ákvað maðurinn með 

happdrættið að láta þær fá jólatréð. Þetta var stærðarinnar jólatré sem þær drógu á 

eftir sér niður Bankastrætið og fóru svo með heim í leigubíl. ,,Ég man aldrei eftir 

því að hafa verið orðið eins glöð fyrir jólin eins og þegar við fengum þetta jólatré“. 

En aðalatriðið, fannst henni, var að fara með jólatréð upp í svefnherbergi og sýna 

pabba sínum það. ,,Þetta var náttúrulega alveg sérstaklega skemmtilegt, því það lyfti 

upp drunganum og það hefur aldrei verið jafn fallegt jólatré á heimilinu og þessi 

jól“.23 

 

Þriðja eftirminnilega gjöfin var fyrsta jólagjöfin frá eiginmanni hennar, en það var 

Sindrastóll H-5 sem hannaður var árið 1960 af Ásgeiri Einarssyni.24  

Gjafirnar sem hún fékk í æsku voru um það bil fimm, frá foreldrum hennar, 

bræðrum og náfrænkum. Yfirleitt fengu systkinin í gjöf eitthvað sem foreldrana 

taldi þá langa í og voru leikföng og bækur mjög oft gefnar. Hún telur að á jólunum 

hafi henni verið gefnar gjafir af því að fólki langaði til að gefa henni gjöf, ekki til að 

kaupa hana til einhvers. Ef svo hefur verið, þá hefur hún að minnsta kosti ekki 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
22 Viðtal höfundar við konu fædda árið 1940, 28. desember 2011.  
23 Sama viðtal. 
24 Sama viðtal.  

fattað það. Fyrir hver jól fengu systkynin ný jólaföt. Jólakötturinn var þeim því 

aðeins ógn úr fjarlægð.25  

 

Eftirminnilegastu gjafir mannsins af sömu kynslóð voru bækurnar sem hann beið 

óþreyjufullur eftir hver einustu jól og lesnar voru fram eftir allri jólanóttunni. 

Jólagjafirnar voru um það bil þrjár til fimm og þá helst bækur, föt og stundum 

leikföng. Gjafirnar hafa alltaf verið eitthvað sem foreldrarnir hafa talið að hann hafi 

langað í það og það skiptið. Honum hefur ekki fundist að einhvers hafi verið ætlast 

af honum gegn því að fá jólagjafir, annað en þakklæti. Jólakötturinn var, eins og hjá 

konunni af sömu kynslóð, engin raunveruleg ógn, því alltaf fylgdu jólunum ný 

klæði.26  

 

Stúlkan af yngri kynslóðinni sagði að hennar eftirminnilegasta jólagjöf væri 

PlayStation tölva sem hún fékk frá foreldrum sínum þegar hún var fimmtán ára 

gömul. Systir hennar sem er fimm árum yngri hafi fengið eins tölvu og telur hún að 

ástæðan fyrir því að þetta sé minnisstæðasta gjöfin vera sú að henni hafi fundist 

þetta verið svo stór gjöf. Foreldrar hennar hafi lagt áherslu á að hafa pakkana sem 

flesta til að gera spenninginn við að opna þá ennþá meiri. Þess vegna hefur hún ekki 

tölu á jólagjöfunum sem voru undir trénu en þær geta hafa verið hátt í þrjátíu 

talsins. Hún hefur aldrei búið til óskalista yfir þær gjafir sem hana langar í en 

foreldrar hennar hafa reynt eftir fremsta megni að gefa henni það sem þau telja að 

hana langi í, þó það misheppnist stundum. Henni hefur aldrei fundist að eitthvað sé 

ætlast til af henni gegn jólagjöfunum. Á sínum yngri árum þegar hún fékk í skóinn 

var henni iðulega sagt að hún myndi fá kartöflu ef hún hegðaði sér ekki vel síðustu 

dagana fyrir jól. Núna í ár ákvað hún í samráði við foreldra sína og systur að gefa 

engar jólagjafir en gefa í staðinn pening í hjálparstarf. Í hennar barnæsku var 

jólakötturinn engin ógn heldur var meira talað um hann í gríni, sem afsökun fyrir 

því að fá ný föt fyrir jólin.27  

 

Jólagjafalausu jól fjölskyldunnar enduðu ekki alveg á þann hátt sem upphaflega var 

lagt upp með. Þau gáfu vissulega í sameiningu pening til styrktar fötluðum manni. 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
25 Sama viðtal.  
26 Viðtal höfundar við karlmann fæddan árið 1939, 21. desember 2011.  
27 Viðtal höfundar við konu fædda árið 1987, 20. desember 2011.  

En þegar nær dró jólum fór að renna á fjölskylduföðurinn tvær grímur og hann tók 

fyrir það að engar jólagjafir yrðu gefnar innan fjölskyldunnar. Hann gat ekki hugsað 

sér að á aðfangadag yrði jólamaturinn borðaður og svo ekkert meira. Dóttir hans 

orðaði það svo að fyrir hann væri aðfangadagur ,,leikrit sem verður að klárast“.28 

Fjölskyldan ákvað þess vegna að halda gjöfunum í lágmarki, setti peningaviðmið og 

gaf hvort öðru í jólagjafir eitthvað sem hverjum og einum vantaði. Fjölskyldan var 

sammála um að þetta væru hin notalegustu jól og án efa verða næstu jól með 

svipuðu sniði, en með skýrari leikreglum.29 

 

Eftirminnilegasta jólagjöf stráksins af sömu kynslóð eru Harry Potter sængurver 

sem hann fékk frá ömmu sinni og afa í kringum þrettán ára aldurinn. Á þessum tíma 

skein frægðarsól galdrakarlsins Harry Potter sem skærast og var hann mikill 

aðdáandi hans. Gjafirnar hafa hver einustu jól verið svo margar að hann hefur ekki 

tölu yfir þær en giskar á að þær séu yfirleitt í kringum tuttugu. Hann hefur aldrei 

gert neinn óskalista fyrir jólin en hefur oft fengið föt í jólagjöf sem hann vantar eða 

leikföng eða raftæki sem hann langar í. Honum þykir þó miður að hafa ekki fengið 

neinar bækur undanfarin ár. Um síðustu jól bað hann í fyrsta skipti um eitthvað 

ákveðið í jólagjöf, en það var úlpa sem hann valdi sjálfur. Honum hefur aldrei 

fundist vera ætlast til neins af honum eða að hann hafi þurft að leggja sérstaklega 

inn fyrir jólagjöfunum. Hann var á sama máli og hinir viðmælendurnir að 

jólakötturinn væri mjög fjarlægt fyrirbæri.30  

 

Svo virðist sem jólagjafir hafi verið hugleiknari eldri kynslóðinni í barnæsku en 

þeirri yngri. Sú yngri átti í raun mjög erfitt með að nefna eftirminnilegustu 

jólagjöfina og eins að rifja upp þær jólagjafir sem þau höfðu fengið síðustu ár. 

Ástæða þess getur verið sú að síðustu ár hefur vöruúrval aukist til muna og 

ráðstöfunartekjur einnig. Þannig að í dag er ekki margt sem stendur í vegi fyrir að 

fólk kaupi sér bæði það sem það vantar og einnig það sem það langar í. Auk þess er 

af sem áður var að börn fengu aðeins gjafir á afmælum og jólum. Þess vegna getur 

verið að gjafir séu í dag þýðingarminni og jafnvel ekki jafn spennandi og þær voru 

áður. Saga viðmælanda míns af eldri kynslóðinni um jólatréð er gott dæmi um þetta. 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
28 Sama viðtal. 
29 Sama viðtal.	
  	
  
30 Viðtal höfundar við karlmann fæddan árið 1992, 20. desember 2011. 

Jólatré er eitthvað sem flestum fjölskyldum finnst ómissandi hluti jólanna hvort sem 

þau eru lifandi eða úr plasti. Vegna þess hversu erfitt var að fá jólatré þessi tilteknu 

jól, var ennþá sérstakara að fá jólatréð í hendur og á svona líka ótrúlegan hátt. Í dag 

horfa málin öðruvísi við, því eins og fyrr segir þá er nóg af öllu, hvort sem um ræðir 

jólatré eða úrval af jólagjöfum sem gerir það sjálfsagt að verkum að þessir hlutir eru 

ekki jafn sérstakir og ella.  

 

Einnig má velta fyrir sér hvort að jól bernskunnar hafi hjá hverri kynslóð eitthvað 

sérstakt við sig, jafnvel eitthvað ,,hreinna“ en jólin sem sá hinn sami upplifir sem 

fullorðinn einstaklingur. Á orðum Kristínar Sigfúsdóttur frá 1943 er hægt að greina 

ljómann sem sveif yfir bernskujólum hennar sjálfrar og nostalgíuna til þeirra. Henni 

finnst greinilega nóg um bruðlið, skrautið og neysluhyggjuna í kringum jólahaldið 

rúmri hálfri öld síðar. Að allt hafi í raun verið dásamlegra og hátíðlegra á hennar 

yngri árum þegar jólin voru einfaldari í sniðum og gjafirnar fábreyttari. 31 Kristín 

upplifði sín bernskujólin við lok 19. aldar, eldri viðmælendur mínir í kringum 1950 

og þeir yngri fyrir tíu til fimmtán árum síðan. Ljóst er að konan af eldri kynslóðinni 

upplifir jólin um miðja tuttugustu öldina ekki með sama hætti og Kristín gerir.32 Út 

frá því má spyrja sig hvort þær samfélagsbreytingar sem verða meðan fólk lifir geri 

það að verkum að minningarnar um jólin breytist eftir því sem fólk eldist? Að 

jafnvel séu atriði varðandi jólin og jólagjafirnar sem unga fólkið tekur ekki eftir 

vegna þess að það getur ekki horft á jólin úr nógu mikilli fjarlægð? Kannski eru 

bernskujól ungu viðmælenda minna of nálægt þeim til að þau geti séð þau með 

sömu augum og Kristín og kvenkyns viðmælandi minn af eldri kynslóðinni sjá sín 

berskujól. Eða getur verið að Kristín hafi rétt fyrir sér; að neysluhyggjan hafi tekið 

yfir jólin og að fólk sé farið að gleyma því vissulega eru þau framar öllu ,,hátíð 

hugans“?33 

 

Gjafir til barna nú á dögum eru samkvæmt framangreindum viðtölum allt að 

fimmfalt fleiri en hefð var fyrir fimmtíu árum áður og lítur út fyrir að foreldrar geri í 

því að hafa pakkana sem flesta til að börnin hafi sem mest til að opna. Af því má 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
31 Kristín Sigfúsdóttir, Hátíð hugans, Heimili og skóli, 2. árg, 6. hefti, nóv.-des., 1943, bls. 
85-89. 
32 Viðtal höfundar við konu fædda árið 1940, 28. desember 2011.	
  
33 Kristín Sigfúsdóttir, Hátíð hugans, Heimili og skóli, 2. árg, 6. hefti, nóv.-des., 1943, bls. 
85-89.  

draga líkur að athöfnin að ná í gjafirnar undir jólatré og að opna þær sé orðin 

mikilvægari og meira spennandi en það sem inni í gjafapappírnum leynist. Það að 

fjölskyldan sem ætlaði að halda jólagjafalaus jól þetta árið, hafi ómögulega getað 

staðið við það rennur ennþá styrkari stoðum undir þetta; að jólagjafir séu mjög stór 

og ómissandi hluti af jólahaldi nútímans þó svo innihald gjafanna skipti ekki öllu 

máli.    

 

Báðar kynslóðirnar fengu í jólagjöf eitthvað sem þau langaði í. Munurinn er hins 

vegar sá að nú á dögum biðja börn oft um eitthvað eða búa til gjafalista til að 

foreldrar og aðrir ættingjar velkist ekki í vafa um hvað barnið vill. Það er jafnvel 

orðið þannig að fólk er farið að ákveða sjálft hvað það færi í jólagjöf frá þessum eða 

hinum, eins og reynsla unga karlmannsins sem fór sjálfur út í búð til að kaupa 

jólagjöfina frá foreldrum sínum sýnir okkur.  

 

Samkvæmt ofangreindum viðtölum virðist íslensk gjafamenning að hafa byrjað að 

mótast af tengslum okkar við umheiminn strax eftir að verslana fór að verða vart hér 

á landi. Sem dæmi má nefna að konan af eldri kynslóðinni fékk skauta frá Ameríku 

í jólagjöf fyrir rúmum sextíu árum síðan. Líklegt er að skautar hafi á þessum tíma 

verið sérstök gjöf og sjaldgæf hér á landi á þessum tíma. Í dag eru hlutir frá 

útlöndum fáanlegir í öllum búðum og þeir vinsælir sem aldrei fyrr. Má nefna 

Playstation tölvuna sem unga konan fékk í jólagjöf og Harry Potter sængurverið 

sem ungi maðurinn fékk. Í ljósi þess endurspegla ,,jólagjafir Íslendinga“ ekki aðeins 

íslenskt samfélag heldur einnig hnattstöðu og hnattmenningu.   

 

Svo virðist sem jólakötturinn hafi misst marks síðustu áratugina. Ástæða þess er 

líklegast af svipuðum toga og ástæða þess að gjafir virðast í dag vera orðnar 

þýðingaminni en þær voru. Það er að segja; mikið úrval og engin höft. Þegar fólki í 

dag vantar föt, þá gengur það inn í næstu verslun og kaupir föt. Úrvalið er slíkt að 

flestir eiga að hafa efni á því án mikilla vandkvæða.  

 

Ógnin sem í gegnum tíðina hefur verið viðloðandi jólahátíðina hefur samt sem áður 

haldið sér í einhverri mynd og hafa jólasveinarnir að ákveðnu leyti komið í staðinn 

fyrir jólaköttinn. Til að halda börnum rólegum og góðum fram að jólum þá er þeim 

bent á að jólasveinarnir gefi aðeins þægum og prúðum börnum í skóinn, eins og 

unga konan bendir á að foreldrar hennar hafi gert. Hugmyndin um að vera þægur 

eða duglegur og fá eitthvað í staðinn kemur heim og saman við kenningar Marcel 

Mauss og kenna þeim þá undirliggjandi skyldu, frá unga aldri, að engin gjöf sé 

óeigingjörn.  

 

Jólagjöf ársins.  

Frá árinu 2005 hefur Rannsóknasetur verslunarinnar valið ,,hina einu og sönnu 

jólagjöf ár hvert. Þetta er að sjálfsögðu meira til gamans gert og ekki í þeim tilgangi 

að beina jólagjafainnkaupum inn á tilteknar brautir. Tilgangurinn er fremur að 

undirstrika tíðarandann í einhvers konar samhengi“.34 Það er nefnd á vegum 

Rannsóknasetursins sem velur jólagjöfina út frá ákveðnum grundvallaratriðum og 

leitar hún eftir hugmyndum í verslunum landsins.  

 

Jólagjafir áranna 2005 til 2011 eru eftirfarandi: 

2005:  Lófatölva (s.s. PSP leikjatölvan frá Sony eða Ipod) 

2006:  Ávaxta- og grænmetispressa 

2007:  GPS staðsetningartæki 

2008:  Íslensk hönnun 

2009:  ,,Jákvæð upplifun“ 

2010:  Íslensk lopapeysa 

2011:  Spjaldtölva (s.s. Ipad eða Kindl)35 

 

Á árunum 2008, 2009 og 2010 voru jólagjafir ársins augljóslega valdar í takt við 

þann tíðaranda sem ríkti. Mikil áhersla var á þessum árum lögð á að styðja við 

bakið á íslenskri framleiðslu með því að velja íslenskt umfram annað. 

Efnahagskreppan var lyftistöng fyrir íslenska hönnun sem sjaldan hefur verið jafn 

áberandi og síðastliðin ár.  

 

Breyttar áherslur í jólagjöfum haldast eðlilega í hendur við breyttar áherslur í 

hönnun. Á sama tíma og hugsunarháttur almennings hefur breyst hafa hönnuðir 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
34 Rannsóknasetur verslunarinnar: Viðskiptaháskólinn á Bifröst, Jólaverslunin 2005 / 
jólaverslunin í ár, nóvember 2005, bls. 6, sótt 1. desember 2011, 
rsv.is/Files/Skra_0012724.pdf. 
35 Emil Karlsson, Kári Joensen, Pálmar Þorsteinsson, Jólaverslun 2011 og jólagjöfin í ár, 
bls. 7, sótt 10. desember 2011, www.rsv.is/Files/Skra_0051167.pdf.	

þurft að hugsa sinn ganga og breyta jafnvel um áherslur í starfi. Hönnuðir eru í 

meira mæli farnir að hugsa um upplifanahönnun og þjónustuhönnun, það er að 

segja, að leita lausna við vandamálum samtímans og gera það að betri stað til að lifa 

í. Breski rithöfundurinn og fyrirlesarinn John Thackara, talar um að hönnuðir þurfi 

að fara að snúa sér að öðru en að hanna borð og stóla og einbeita sér frekar að 

lausnamiðaðri hönnun, að bæta samfélagið og vellíðan fólks. Í raun höfum við 

ekkert við fleiri borð og stóla að gera, það er nóg til af því í heiminum.36 Svipaða 

sögu er að segja um jólagjafirnar. Nú til dags á fólk yfirleitt allt það sem það vantar 

og langar í. Þess vegna eru gjafir á borð við þá sem valin var jólagjöf ársins 2009 

eitthvað sem telja mætti eðlilega þróun í jólagjafamenningu Íslendinga en það ár var 

,,jákvæð upplifun“ fyrir valinu:  

 
Jólagjöfin í ár er persónuleg gjöf sem getur rúmast í litlum pakka. Hún getur 
bæði verið dýr og ódýr, hentar öllum og hefur langan líftíma. [...] Jólagjöfin í ár 
getur bæði verið vara og þjónusta. Hún getur verið handprjónaðir vettlingar, 
annað hvort heimagerðir eða keyptir í verslun. Hún getur líka falist í helgarferð 
til útlanda. Aðalatriðið er að hún veiti þeim sem fær gjöfina jákvæða upplifun og 
rúmist innan heimilisfjárhagsins. Jólagjöfin í ár er meðal annars valin með 
hliðsjón af því sem fellur vel að tíðarandanum og á vinsældum að fagna meðal 
neytenda. Efnahagsþrengingar síðasta árs hafa leitt til þess að við höfum 
endurmetið ýmis gildi um lífsgæði okkar sem felst í því að hægt er að gleðjast 
yfir fleiru en dýrum munaðarvörum. Stöðugt áreiti neikvæðra frétta hefur 
niðurdrepandi áhrif á flesta og lamar framtakssemi og frumkvæði. Við þær 
aðstæður er ,,jákvæð upplifun” besta gjöfin. Hvað með að taka sér frá í vinnunni 
einn dag og gefa barni sínu eða gömlu foreldri samverustund... það gæti veitt 
jákvæða upplifun.37  

 

Ljóst er að margir héldu því fram eftir hrunið að gildismat Íslendinga hefði breyst á 

þann veg að dregið hefði úr neysluhyggjunni og samfélagsábyrgð hefði aukist. En 

ætli þessi nýi hugsunarháttur sé strax farinn að snúast í upprunalegt horf?  

 

Samkvæmt rannsókn sem Rafrænu neytendasamtökin, Consumer Electronics 

Association, gera á hverju ári á meðal Bandaríkjamanna virðist neysluhyggjan aftur 

hafa tekið yfirhöndina. Jólagjöf ársins, þar í landi, árið 2010 var ,,friður og 

hamingja“. Í síðustu rannsókn, fyrir árið 2011, tóku raftæki aftur yfir stærstan hluta 

listans. Það sem var eftirsóttast í jólagjöf árið 2010 hrapaði niður listann um fjögur 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
36 Viðtal við John Thackara, flutt í þættinum „Víðsjá”, á Rás 1, 25. ágúst 2011. 
37 Emil Karlsson, Kári Joensen, Jólaverslun 2009 og jólagjöfin í ár, nóvember 2009, bls. 9, 
sótt 1. desember 2001, http://rsv.is/Files/Skra_0038425.pdf.	

sæti. Fatnaður var reyndar efst á óskalistanum en í öðru sæti var iPad spjaldtölva, í 

því þriðja fartölva og loks í fjórða sæti var ,,friður og hamingja“.38  

 

Jólagjafalisti Rannsóknaseturs verslunarinnar við Háskólann á Bifröst minnir um 

margt á þann bandaríska og er spurning hvort hægt sé að sjá hliðstæðu í bandaríska 

viðhorfinu hér á landi. Raftæki eru aftur komin inn á íslenska listann eins og þann 

bandaríska, en þau fengu að víkja meðan mesta efnahagsdýfan átti sér stað hér á 

landi.39 

 

Það að jólagjöfin ársins 2011 hafi, samkvæmt Rannsóknasetri verslunarinnar, verið 

spjaldtölva fór fyrir brjóstið á mörgum. Ástæða þess er meðal annars sú að ódýrasta 

spjaldtölvan á markaðnum kostar rétt rúmlega helmingi meira en gert var ráð fyrir 

að hver Íslendingur eyddi að meðaltali í jólagjafir fyrir jólin 2011.40 Sem þýðir að 

það voru síður en svo flestir sem höfðu efni á að gefa þennan kostagrip í jólagjöf. 

Samt sem áður seldust þessar tölvur, samkvæmt upplýsingum frá tveim af þremur 

söluaðilum, í töluvert meira magni fyrir jólin en gert var ráð fyrir. 41 Eftir allt 

umtalið sem jólagjöf ársins árið 2011 olli, þá er áhugavert að velta fyrir sér hvað 

nefndin á vegum Rannsóknaseturs verslunarinnar muni velja sem jólagjöf ársins 

2012.  

 

Annað sem athyglisvert er í þessu samhengi er að verið er að ýta fólki á ákveðnar 

brautir varðandi val á jólagjöfum. Ef jólagjöf ársins er annars vegar, er þá eitthvað 

val? Samkvæmt Marcel Mauss þá eru gjafir miklu meira en aðeins hlutir. Eins og 

áður segir þá mynda gjafir tengsl á milli manna og eru hornsteinar samfélaga. 

Gefnir hlutir geta tekið á sig allt aðra mynd og verið tákn fyrir samband á milli 

gefanda og þiggjanda. Ef til dæmis amma mín gefur mér peysu í jólagjöf þá getur 

hún verið mér miklu meira virði en ef ég hefði keypti mér sömu peysuna sjálf úti í 

búð. En þegar að búið er að segja fólki hvað það á að gefa í jólagjöf og veit þar af 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
38 Heimasíða Rafrænu neytendasamtakanna í Bandaríkjunum, Consumer Electronics 
Association, Virginia, október 2001, sótt 1. desember 2011, 
http://www.ce.org/Press/CurrentNews/press_release_detail.asp?id=12188 
39 Emil Karlsson, Kári Joensen, Pálmar Þorsteinsson, Jólaverslun 2011 og jólagjöfin í ár, 
bls. 3, sótt 10. desember 2011, www.rsv.is/Files/Skra_0051167.pdf. 
40 Sama rit, bls. 5.  
41 ,,Spjaldtölvan stóð undir væntingum”, Vísir.is, 28. desember 2011, sótt 1. janúar 2012, 
http://www.visir.is/spjaldtolvan-stod-undir-vaentingum/article/2011712289973. 

leiðandi hvað það ,,á“ að fá, hvað verður þá um þessi tengsl sem myndast við 

gjafaskipti ef þriðji aðili er, svo augljóslega, kominn inn í spilið? 

 

Eins og fyrr segir var fyrst farið að birta jólagjafaauglýsingar í íslenskum tímaritum 

eftir miðja nítjándu öld. Allar götur síðan hafa þær verið áberandi í fjölmiðlum 

mörgum vikum fyrir jól ár hvert. Jólagjöf ársins hefur hins vegar verið valin frá 

árinu 2005. Hún er ekki eiginleg auglýsing eða markaðssetning á vöru heldur frekar 

rannsókn á því sem ákveðin nefnd telur líklegt til vinsælda í jólagjöf ár hvert, að 

teknu tilliti til hinna ýmsu atriða. En hver er munurinn á að gefa dóttur sinni ,,Dekur 

[...] sem allar konur þrá“42 samkvæmt auglýsingu Baðhússins eða spjaldtölvuna sem 

valin var jólagjöf ársins 2011? Er ástæða til að taka meira mark á valinu á jólagjöf 

ársins vegna þess að það er byggt á fræðilegum ástæðum? Og er þá spjaldtölvan 

meira virði fyrir þann sem fær hana í gjöf, en hún annars hefði verið, vegna þess að 

þiggjandinn veit að hún hefur verið valin jólagjöf ársins? Eða getur verið, þegar öllu 

er á botninn hvolft, að jólagjöf ársins sé í raun markaðssetning á fölskum 

forsendum?  

 

Samanburður.  

Eftir miðja 19. öld þegar fyrst var farið að gefa jólagjafir í nútímaskilningi á Íslandi, 

voru þær mjög fábreyttar í samanburði við það sem þekktist fimmtíu árum síðar. 

Gjafirnar voru nánast undantekningalaust heimagerð ný klæði á borð við 

sauðskinnskó og sokka. Jólagjafirnar voru umfram allt nauðsynjavörur, föt eða skór 

sem notaðar voru út árið. Til þess að allir fengu gjafir fyrir jólin þá þurfti 

heimilsfólkið að leggjast á eitt við að klára allar flíkur fyrir jól. Jólakötturinn var 

yfirvofandi ógn sem hélt fólki að verki. Því ef það náðist ekki átti fólk á hættu að 

lenda í jólakettinum, sem þekktur var fyrir að éta þá sem enga nýja flík höfðu fengið 

fyrir jólin. Jólahátíðin snerist að miklu leyti um að styrkja böndin á milli fjölskyldu 

og vina og að gefa hvort öðru gleði- og hamingjurík jól.43 Samkvæmt kenningu 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
42 Heimasíða Baðhússins, Baðhúsið, sótt 1. desember 2012, 
http://www.badhusid.is/Gjafakort/. 
43 Kristín Sigfúsdóttir, Hátíð hugans, Heimili og skóli, 2. árg, 6. hefti, nóv.-des., 1943, bls. 
85-89. 

Mauss hafa jólagjafirnar átt sinn þátt í því, vegna þess að gjafaskipti er leið til að 

sameina fólk og mynda traust á milli manna.44  

 

Um miðja tuttugustu öldina var orðið algengt að jólagjafir væru keyptar úr 

verslunum. Ólíkt því sem áður tíðkaðist þá voru gjafirnar sem gefnar voru ekki 

síður lúxusvara en nauðsynjavara.. Um miðja tuttugustu öldina var jólakötturinn 

orðin fjarlæg ógn í flestum fjölskyldum, en siðnum, að fá ný föt fyrir jólin, var 

ennþá haldið í heiðri. Fjöldi gjafa sem hver einstaklingur og þá sérstaklega börn 

fengu fjölgaði á þessum árum, en gjafirnar fengu þau ekki aðeins frá foreldrum 

sínum heldur einnig systkinum og náfrændfólki.  

 

Það virðist sem að frá því að fullt verslunarfrelsi kom á á Íslandi hafi jólagjafir 

breyst frá því að vera nauðsynjar yfir í að vera hlutir sem fólk langar í en vantar 

ekki endilega. Nú til dags er það reyndar orðið svo að skiptimiði er nánast 

undantekningalaust á hverri jólagjöf til að þiggjandinn geti skipt gjöfinni ef honum 

líkar hún ekki. En það er orðið sígilt stef milli jóla og nýárs að fólk flykkist í 

verslanir til þess að skipta jólagjöfunum sínum. 

 

Nú á tímum virðist sem að fjöldi gjafa við jólatréð sé mikilvægari en áður var, en 

innihald gjafanna hins vegar ekki jafn mikilvægt eða spennandi. Annar stór munur á 

gjafamenningu Íslendinga fyrr og nú er að mjög algengt er að einstaklingar búi sér 

til lista yfir þær gjafir sem það óskar sér að fá í jólagjöf. Þiggjendur eru jafnvel 

farnir að  velja og kaupa sjálfir gjafir sem þeir fær svo frá öðrum. Í dag á fólk orðið 

flest alla hluti sem gerir það að verkum að erfitt reynist oft að finna jólagjafir sem 

líklegar eru til vinsælda. Sem ákveðin lausn við þessu vandamáli eru gjafavöru- og 

hönnunarverslanir farnar að selja vörur sem sérstaklega hafa verið hannaðar sem 

gjafir. Flest allt eru þetta skrautmunir sem ólíklegt er að fólk fari út í búð og kaupa 

sér sjálft. Einnig hafa verið hannaðar sérstakar jólalínur af vörum og má þar nefna 

silfurskeiðarnar frá Ernu. Allt eru þetta gjafir sem gerðar eru til að auðvelda fólki 

valið á jólagjöfum handa vinum og ættingjum. 

 

 
	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
44 Sykes, Karen, Arguing with Anthropology: An Introduction to Critical Theories of the 
Gift, 3. útgáfa, Routledge, New York, 2009, bls. 1.	

Niðurstöður. 

Leiða má líkur að því að jólagjafaskipti Íslendinga séu að þróast út í það að vera 

ákveðin tegund viðskipta. Má í því samhengi nefna gjafakort á peninga sem 

bankastofnanir og kreditkortafyrirtæki auglýsa fyrir jólin. Óhætt er að segja að viss 

uppgjöf sé falin í því að gefa slíka gjöf, því engin tilraun er gerð til að finna út hvað 

þiggjandann langar í. En hver skyldi ástæðan vera fyrir því að fólk kjósi frekar að 

gefa gjafir í formi hluta en beinharðra peninga? Og er einhver munur á þessu 

tvennu? Þegar gjöf er gefin er samkvæmt Mauss ekki einungis verið að gefa 

líflausan hlut heldur er gefandinn einnig að gefa hluta af sjálfum sér. Hann talar um 

að gjöfin sé eitthvað persónulegt og lifandi sem ævinlega er tengt gefandanum.45 

Hugurinn sem að baki gjöfinni liggur er þess vegna alltaf tengdur við hana og gerir 

gjöfina allt annars virði en ef þiggjandinn kaupir sér sjálfur nákvæmlega sama 

hlutinn. Við upphaf jólagjafamenningar á Íslandi lagði fólk blóð, svita og tár í þau 

klæði sem gefin voru í jólagjafir. Pressan var vissulega mikil því að sjálfsögðu má 

gera ráð fyrir að enginn vildi að neinn færi í jólaköttinn. Í þessar gjafir má með 

sanni segja að fólk hafi gefið hluta af sjálfum sér; ómældan tíma og væntumþykju 

til þiggjandans. Tengslin sem þessar gjafir hafa myndað á milli gjefanda og 

þiggjanda eru nánast áþreifanleg. Í dag þegar peningar eru gefnir í formi gjafabréfs 

er þá ekki ansi líklegt að tengingin á milli gjafarinnar og gefandans séu orðin mjög 

óljós eða jafnvel horfin? Að minnsta kosti gaf gefandinn í raun ekkert af sér í þann 

hlut sem þiggjandinn kaupir að lokum með gjafakortinu. Ef engin tengsl myndast á 

milli gefanda og þiggjanda er þessi siður þá hættur að geta talist til gjafaskipta?  

 

Eins og John Thackara nefnir þá er það nýtt hlutverk hönnuða að finna lausnir við 

vandamálum samfélagsins í stað þess að búa til nýja hluti.46 Ef staðan er sú að 

gjafamenningin sé að breytast í viðskiptamenningu er þá ekki að skapast kjörið 

tækifæri fyrir hönnuði til að finna lausnir í ,,uppgjöf“ fólks varðandi val á  

jólagjöfum? Að finna gjafalausn sem tapar ekki því sem hefðbundin jólagjöf stendur 

fyrir, það er að segja fegurðinni, þessu óvænta sem felst í umbúðunum og huganum 

sem að baki liggur og tengir saman gefanda og þiggjanda.  

 

	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  
45 Sykes, Karen, Arguing with Anthropology: An Introduction to Critical Theories of the 
Gift, 3. útgáfa, Routledge, New York, 2009, bls. 4. 
46 Viðtal við John Thackara, flutt í þættinum „Víðsjá“, á Rás 1, 25. ágúst 2011.  

Hvernig svo sem jólagjafamenning Íslendinga mun þróast á komandi árum og 

áratugum, þá er næsta víst að undirliggjandi skylda samfélagsins muni sjá til þess að 

halda henni við kynslóð eftir kynslóð.  

